
Combharran gu leir — 30

Leugh Teacsa 1 agus Teacsa 2 agus feuch na ceistean UILE.

Sgriobh do fhreagairtean gu soilleir ann an leabhran nam freagairtean. Ann an leabhran nam
freagairtean feumaidh tu aireamh na ceiste a tha thu a’ freagairt a chomharrachadh gu soilleir.

Cleachd inc gorm no dubh.

Mus fag thu seomar nan deuchainnean, feumaidh tu leabhran nam freagairtean a thoirt don
Fhreiceadan; mura dean thu sin, dh’fhaodadh tu na comharran gu léir airson a’ phaipeir seo a
chall.

Combharran gu leir — 30

Leugh an earrann agus feuch na ceistean UILE.
Teacsa 1 — Ficsean: Bardachd
An t-Eilthireach

Thig thu tron doras ud mar a rinn thu gach latha nad oige,

ach gu bheil faileadh a’ bhaile mhoir air d” aodach

is eolas doighean an t-saoghail nad shuil.

Ach le anail ghlan nad sgamhan, tha an cianalas a’ togail bhuat,
fuil do chiad ghraidh as ur a’ sruthadh nad chuislean -
eilthireach ... mac ... air tilleadh dhachaigh.

Is tu trang a’ céilidh air do chairdean feadh an eilein -

cainnt do mhathar, slaodach, ach a’ fas air do theanga a-rithist;
naidheachdan, sgeulachdan ’s blaths na gaire

a’ siubhal gun stad eadar an aird an iar ’s an ear.

Ach ged is binn guth an eodin far an d’ rugadh tu

tha nead eile a dh’fheumas tu blathachadh.

Is fhad ’s a tha thu a-bhos bheir thu urram

do na cleachdaidhean ’s na creideamhan

air nach do chuir thu ceist ’s tu og;
cleachdaidhean ’s creideamhan dha nach eil speis
sa bhaile lan cabhaig taobh thall a’ chuain

dham buin do bheatha, ged nach buin d’” anam.

Is tu a-nis an impis mo chridhe a reubadh as ur -

oir tha d’ al* fhéin gad tharraing bhuam;

is tu an sas eadar da bhrigh do bhith -

do bhliadhnachan trath a-bhos is do bheatha fada thall
nach tig a-chaoidh comhla -

oir, mar an Cuan Siar fhein, tha an sgaradh.

*al — leanabhan

COMHARRAN
Ceistean

Freagair na ceistean a leanas nad fhacail fhein agus le bhith a’ cleachdadh fianais as
a’ bhardachd far a bheil sin iomchaidh.

1. Tha e soilleir sna rannan seo gu bheil beatha an duine mu bheil a’ bhardachd
sgriobhte air atharrachadh gu mor on a bha e 0g. Seall, le fianais a loidhnichean 1-6,
cuid de na rudan na bheatha a tha air atharrachadh. 2

2. Seall mar a tha iomhaigheachd air a cleachdadh gu soirbheachail ann an
loidhnichean 4-5. 2

3. Seall mar a tha taghadh-facail agus iomhaigheachd air an cleachdadh ann an
loidhnichean 8-12 gus dealbh a thogail den t-suidheachadh a tha an seo. 4

4. Nad bheachdsa, dé tha air innse dhuinn mun duine ann an loidhnichean 13-18? Seall,
le fianais, carson a tha thu den bheachd seo. 2

5. Seall mar a tha loidhnichean 19-21 a’ comharrachadh atharrachadh ann an tona na
bardachd. 2

6. Seall de cho éifeachdach ’s a tha loidhnichean 23-24 mar chrioch air a’ bhardachd air
fad agus airson teachdaireachd a dheanamh follaiseach. Dh’fhaodadh tu iomradh a
thoirt air tona, structar, iomhaigheachd... 3

[Tionndaidh an duilleag

Teacsa 2 — Neo-fhicsean: Rosg

‘Soirbheachadh’ ann an Spors

Am measg an fheadhainn againn a tha sean gu leor, bidh cuimhne air mar a choimhead sinn le
iongnadh tron darna leth den fhicheadamh linn fhad ’s a bha luth-chleasaichean duthchannan
comannach taobh sear na Roinn-Eorpa a’ briseadh clar as deidh clar. Thuit an impireachd sin,
seann namhaid Ameireaga agus Bhreatainn, mu 1990 agus dh’fhas e follaiseach gun robh moran
de na claran sin air an coileanadh fo bhuaidh phrograman dhrogaichean a bha air an stitireadh le
riaghaltasan nan duthchannan sin. B’ e seo aon de na h-innleachdan a bh’ aca gus sealltainn dhan
t-‘saoghal eile’ gur e an siostam riaghlaidh aca-san, Comannachas, as soirbheachail. Agus, a
thaobh spors co-dhiu, bha sinn air ar mealladh leotha. Tha miorbhailean geala an am’ sin a-nis
nan eucoirean dubha. Dh’fhas gniomhachas mor ‘spors’ searbh dhomhsa agus mo leithid.

Ach sin saoghal mo ghinealaich-sa. Tha oigridh an latha an-diugh a’ fas suas ann an saoghal ur
anns a bheil deuchainnean dhrogaichean air an deanamh gu cunbhalach agus farpaisean de gach
seorsa air an sgrudadh gu mionaideach. Tha cosgais eagalach an luib seo ach dé as cudromaiche
na gum bi an raon-cluiche comhnard agus cothromach? Beag air bheag, thill m’ tidh ann an spors
agus fhuair earbsa a-rithist lamh-an-uachdair air teagamh. Bha miorbhailean fhathast a’ gabhail
aite.

Ann an 1996 thainig an naidheachd gun robh an t-Ameireaganach Lance Armstrong, am fear a bu
shoirbheachail riamh ann an rothaireachd-rathaid, a’ fulang le aillse ... droch aillse a bheireadh
faisg air a’ bhas e. Ciamar idir a b’ urrainn sin tachairt do rionnag a bha cho 0g, cho fallain? Cha
do shaoil duine gun tilleadh e dhan spors a-rithist gun luaidh air buannachadh an Tour de France,
a’ cho-fharpais spors as dorra san t-saoghal, seachd tursan as déidh a cheile! Mas e crathadh a
bh’ anns an naidheachd mun aillse ’s e crith-thalmhainn a bh’ ann dhan t-saoghal air fad nuair a
dh’aidich Armstrong ann an 2013 gur e cleachdadh dhrogaichean mi-laghail a b’ adhbhar dha
chuid soirbheachaidh. Bha ciont is cealg air gréim fhaighinn air spors anns na duthchannan againn
fhein.

Ach carson idir a chuireadh e iongnadh oirnn gum biodh moraltachd ga sadail air falbh, mar
chnaimh gu cu? Aig aon am bha sinn den bheachd gum buineadh a leithid de dhol a-mach a-mhain
dhan t-seann impireachd chomannaich ach tha an aon trioblaid beo is fallain san t-‘saoghal
shaor’. Chan eil eisimpleir Armstrong ach mar bhoinneag san lon. Chan eil seann laigsean
mhic-an-duine, laigsean nach dean sgaradh a thaobh cruinn-eolas no riaghaltasan, fada bho
dhuine sam bith againn. Miann an airgid. Miann aire. Miann a’ mholaidh. Miann a bhith
soirbheachail, a dh’aindeoin na prise.

Tha na laigsean seo nas fhaisg’ oirnn na dh’aidicheadh sinn agus tha an galar ga thoirt seachad
bho aois 0g. Cha leig thu a leas ach nochdadh aig geama ball-coise oigridh aig a’ phairc as fhaisg’ ort
is chi thu cho dall is a tha sinn. Parantan a’ dol as an ciall nuair nach eil cuisean mar a bu mhiann
leotha. Trod ris an réitire ... Eigheach ... Guidheachdainn. ’S e an sgioba eile a-mhain a tha salach.
An rud a chi na big, ‘s e a ni na big.

A thaobh dhrogaichean ann an spors, ‘s e a tha a dhith oirnn ach saidheans cruaidh, riaghailtean
cruaidh agus peanasan cruaidh. ’S iad na tri freumhan sin a ni cinnteach gum fas spors gu fallain
agus gu seasmhach a dh’aindeoin na feadhainn dham bi miann is beairteas ro tharraingeach. Tha
an comas aig riaghaltasan agus comainn spors na siostaman agus sgrudaidhean a tha aca a
neartachadh gus nach tachair sgeulachd Lance aon uair eile. As an aonais, cuiridh mi fhin agus na
milleanan eile cul ri gniomhachas anns a bheil miorbhailean agus mealladh a’ fuireach ro fhaisg
air a chéile.

COMHARRAN
Ceistean

Freagair na ceistean a leanas nad fhacail fhein agus le bhith a’ cleachdadh fianais as an
teacsa far a bheil sin iomchaidh.

7. Nad fhacail fhein, minich mar dh’fhas daoine mar an sgriobhadair “searbh” a thaobh
spors. (loidhnichean 1-9) 2

8. Seall le fianais as an teacsa mar a tha sgriobhadair a’ cur diofar sgilean-sgriobhaidh
gu feum gus an argamaid a neartachadh. (loidhnichean 10-15) 3

9. ‘Mas e crathadh a bh’ anns an naidheachd mun aillse ’s e crith-thalmhainn a bh’ ann
dhan t-saoghal air fad...’

Minich mar a tha an sgriobhadair a’ cleachdadh iomhaigheachd gu h-eifeachdach an
seo. 2

10. Seall mar a tha structar-seantans agus iomhaigheachd air an cleachdadh gus diofar
fhaireachdainnean a chur an ceill ann am paragraf 4. 3

11. Tha an sgriobhadair a’ toirt iomradh air geama ball-coise chloinne shios aig a’ phairc.
Carson, nad bheachdsa, a tha e a’ togail air an eisimpleir seo anns an artaigil? 2

12. Seall le fianais mar a tha an sgriobhadair a’ tighinn gu co-dhunadh eifeachdach anns
a’ pharagraf mu dheireadh. Dh’thaodar togail air stoidhle, teachdaireachd,
iomhaigheachd no eile nad fhreagairt. 3

[CRIOCH A PHAIPEIR]

